
Bagina zarratuta (II) 

Baginismoa. Emakumeek sentitzen duten minaren arrazoiak asko dira: beldurra, informazio eza... 

Agurtzane Ormatza Imatz 

Kontsultan, ikastetxeetan eta aholkularitza programetan gero eta neska gehiagok eskatzen dute baginari lotutako informazioa. Gazteen artean bikotetxoak osatzen diren heinean, zer edo zer gertatzen bazaie, berehala datoz aholkua eskatzen. Dena den, presio mediatikoak ez die askorik laguntzen. Ikasketa prozesuan izaten diren gorabeherak jasanezinak egiten zaizkie. Dena ondo egiteko bizitzako alor askotan dagoen presioa erotikara ere heldu da. Hori dela eta, lehen sexu harremanak ez badira haiek uste bezala, estutu egiten dira. Berehala etortzen dira guregana. Lasaitzeaz gain, informazioa ematea eta bakoitzak beren erritmoa duela esatea da gure lana. Horretaz konturatzen direnean amaitzen dira estutasun guztiak. 

Ez hain gazteak haurra eduki nahi dutenean etortzen dira normalean. Hasieran, edozein sarketarekin mina bazuten ere, denborarekin, ez dute arazorik izan. 

Argi dago ez dela kontu makala. Asko behin eta berriro saiatu dira sarketarekin, baina gero eta urrunago dute plazera, eta gero eta gertuago mina. Beste batzuek bolada luzea daramate batak bestea ukitu gabe. Badira, halaber, lehendabiziko aldian mina izan eta beste behin saiatu ez direnak. Gehienetan, denbora joan ahala, bakoitzaren barneko zurrunbiloa areagotu egiten da. Beraz, zergatiak eta erredunak topatzen hasten dira. 

Bilatzen hasiz gero, makina bat arrazoi topatuko genuke. Batzuentzat, beldurraren ondorioa baino ez da mina. Beste batzuen arabera, prestakuntza eta informazio ezagatik gertatzen da. Baginaren infekzio bategatik, bikotekidearekin dagoen harremanagatik, neskak amarekin daukan loturagatik, bikotekideen artean boterearen banaketaren eraginagatik, komunikazio faltagatik... Esan bezala, arrazoiak ehunka dira. Askotan, zergatien arabera bilatzen da irtenbidea. Dena den, ez da hain erraza. Hainbat aldagai hartu behar ditugu kontuan kasu bakoitza aztertzeko: arazoa duen emakumeak nola bizi duen ezintasuna, erruak nolako eragina duen, zeintzuk diren sexualitatearekiko dituen jarrerak, nolako informazioa daukan, nola barneratzen duen, zelan bideratzen duen egoera, zein eragin daukan arazoak harremanean... 

Gaia zabala da, beraz, eta kasu bakoitzak bere irtenbidea dauka. Baina irtenbidea topatu aurretik, zer egin dezakegun begiratu behar dugu. Hau da, horrelako ezintasunak eta estualdiak gerta ez daitezen zer egin behar dugun jakin behar da. 

Sexu heziketa ezinbestekoa da, bai zeharkakoa eta bai zuzena. Izan ere, sexudunak, sexualak eta erotikoak gara jaiotzetik hil arte. Hori dena egiten ez den bitartean, bakoitzak bere kabuz, lagunekin partekatuz zein familiakoei azalduz, gure desira eta gure gorputza ezagutu eta landu dezakegu. 

Argi eduki behar dugu gure gorputzaren gorabeherak gureak direla, eta ikastearen prozesua ez dela batere erraza askotan... hau ez da lehiaketa bat. Gusturago eta hobeto bizitzeko baino. Denbora bilatu behar dugu, bai eta pazientzia eduki ere. 

Gure gorputzari gure barrena zabaltzen badiogu, gure gorputzak gauza bera egingo du. Ezin diogu agindu gure baginari zabaltzeko, ez bagara gai hura begiratzeko, ezta lasaitasunez ukitzeko ere... Zelan gozatuko dugu horrela? Zelan lasaituko gara ezezagun baten aurrean? Ez zaizue zaila iruditzen? 

Berreskura dezagun sarketa gabeko erotika, baina ez zigor modura, aukera modura baino. Joan gaitezen gu geu gure baginaren barrenetara, gure ispiluarekin, gure atzamarrekin, gure objektu erotikoekin, eta zergatik ez, etxean bila ditzakegun barazkiekin ere bai... Era guztietako tamainak, loditasunak, zabalerak, luzerak... denak guk erabiltzeko, guk jolasteko... Ondo pasa gorputzaren izkinetatik, exzitazioa bilatuz, plazera sakonduz... Lasai asko, presiorik gabe, ardura gabe... soilik ikusten, dastatzen, ikasten... zer gertatzen den gure gorputzean, gure emozioetan, gure pentsamenduetan... gure baitan. Ikasten, berrikasten... 

Irtenbidea, ematen ez badu ere, guk geuk daukagu, sexologook laguntza baino ez dugu emango... Hor gaude; beraz, aprobetxa gaitzazue!!! 

